
RELATORIU  

VIZITA FISKALIZASAUN IHA MUNISIPIU BAUCAU    

 

  I. Introdusaun  

 1.1. Enkuadramentu Legal  

Komisaun Ekonomia no Dezenvolvimentu, Parlamentu Nasional halao vizita fiskalizasaun bazeia ba 

art
o
. 92

0
, art

o
. 95

0
, n.

o
 3 alínea e), kombinadu ho art

o
. 145

0
 n.

o
 3) husi Konstituisaun RDTL, no mos 

bazeia ba art
o
. 35

0
 alínea c), kominadu ho art

o
. 79

0
 alínea f)  husi Rejimentu Parlamentu Nasional.  

Vizita ne´e bazeia ba planu atividade ba tinan 2018, ne´ebe koalia kona ba vizita lokal no mos bazeia 

ba deliberasaun ne´ebe Komisaun foti iha loron 26 Setembru 2018 no iha loron 03 Outubru 2018 

Komisaun hato´o pedidu autorizasaun ba Nai Prezidente Parlamentu Nasional no tuir mai hetan 

despachu husi Nai Prezidente Parlamentu Nasional iha loron 4 Outubru 2018. 

Haktuir ba despachu refere, iha loron 14-16 Novembru 2018, Komisaun realiza vizita fiskalizasaun ba 

iha Munisipiu Baucau ho intensaun atu hare no rona diretamente rezultadu husi implementasaun 

projetu sira iha Munisipiu refere.  

1.2. Area Fiskalizasaun   

Delegasaun halo fiskalizasaun ba area ne´ebe mak kabe ba kompetensia Komisaun Ekonomia no 

Dezenvolvimentu nian, hanesan: MAP, SEFOPE, MTCI, Ambiente no Kooperativa, maibe Komisaun 

sei ba hare área sira ne´ebe identifika ona hanesan tuir mai ne’e:  

Laugoa Masin Fatuk Laga, Grupu Kooperativa Salgeiro iha Suku Tequinaumata, Armajem Rice 

Miling Suku Tequinaumata, Grupu Haburas iha Suku Buruma no Fatin TL-Cement iha Aldeia 

Caisido. 

1.3. Métodu Fiskalizasaun  

Métodu ne´ebe Komisaun uza iha fiskalizasaun ne’e mak liu husi dialogu ho lideransa lokal sira, liu 

husi reuniaun. Depois reuniaun membru Komisaun ba terenu hodi halo observasaun direta ba 

konstrusaun no mos koalia direta ho populasaun sira. Depois observasaun Komisaun reuniaun hodi 

halo avaliasaun ba dadus ne´ebe iha molok aprova. Ita bele komprende métodu hirak ne’e hanesan tuir 

mai ne’e:   

1. Enkontru:   

Delegasaun hasoru malu ho Prezidente Autoridade Munisipiu Baucau, Diretor MAP, Diretor SEFOPE, 

Ofisial MTCI no Fokal Poin Ambiente no mos diretores linhas ministérius sira seluk.  

2. Observasaun direta:  

Hare´e projetu fiziku, koalia ho agrikultor sira, rona komunidade nia lamentasoens no trabalhador sira nia 

difikuldades.  

3. Análiza:  

Cross check dadus ne´ebe hetan husi vizita, liga ba ezekusaun Orsamentu no dadus ne´ebe mai husi 

Governu, hodi hatene kona ba efisiensia no efikasia ezekusaun orsamentu, atu hatene kona ba balansu 

entre despezas no benefisiariu sira, no atu sukat meta polítika kona ba retornu ekonómiku.  

1.4. Objetivu Vizita  

Objetivu husi vizita fiskalizasaun:  

1. Atu hare efisiensia no efikasia iha ezekusaun OJE bazeia ba kumprimentu lei no kualidade obra;  

2. Rejista no identifika problema ne´ebe iha, relasiona ho ezekusaun Orsamentu (balansu ba benefisiarius 

no osan ne´ebe gasta);  

3. Atu hare diretamente prosesu no progressu konstrusaun husi projetu no polítika implementasaun projetu.  

  

1.5. Delegasaun  

Kompozisaun Deputadus no Funsionariu sira ne´ebe hala’o vizita:  

1. Deputada Virgínia Ana Belo    Xefe Delegasaun 

2. Deputadu Ricardo Batista   Membru 

3. Deputada Olinda Guterres   Membru 

4. Deputadu José Virgilio R. Ferreira  Membru 

5. Deputada Regina Freitas   Membru 

6. Deputadu Antoninho Bianco    Membru 

7. Deputadu António do Santos ``55``  Membru  

8. Deputadu Alexandrino C. da Cruz  Membru 

9. Teknikus, Motoristas no Jornalistas 

   



 

Komisaun Ekonomia no Dezenvolvimentu 

3 
 

II. Rezultadu Enkontru 

     2.1. Informasaun husi Administrasaun 

Antes dezloka ba terenu Komisaun halo reuniaun ho Prezidente Autoridade Munisipiu Baucau no 

kometiva hodi obter informasaun jeral kona ba implementasaun projetu sira ne´ebé realiza iha 

Munisipiu Baucau, liu-liu projetu sira ne´ebé kabe ba kompetensia Komisaun D, no informasaun 

importante seluk. 

Sorumutu entre delegasaun Komisaun D no loke ho liafuan bemvindu husi Prezidente Autoridade 

Munisipiu Baucau hodi haktuir katak Parlamentu Nasional, liu husi Komisaun D iha kna´ar ida mak 

atu halo fiskalizasaun ba atividade saída deit mak implementa iha terenu liga ho Orsamentu Jeral 

Estadu ne´ebe mak kada tinan Parlamentu Nasional aprova hodi aloka mai iha munisipiu.    

Iha introdusaun badak Prezidente Komisaun D, Deputada Virgínia Ana Belo, nudar xefe delegasaun, 

sita kona ba objetivu vizita fiskalizasaun iha Munisípiu Baucau ne´ebé mak atu rona no hare´e 

diretamente prosesu no rezultadu implementasaun husi Orsamentu Jeral Estadu ne´ebé Parlamentu 

Nasional aprova kada tinan, liu-liu nia benefisiu ba komunidade em jeral. 

Prezidente Autoridade Munisipiu Baucau fo sai kona ba diresaun sira ne´ebe kabe ba iha kompetensia 

Komisaun D mak hanesan Agrikultura, SEFOPE, Komersiu, Industria, Kooperativa, Ambiente no 

Turismu. Diresaun Turismu seidauk iha representasaun iha Munisipiu Baucau no orsamentu aprova no 

aloka nafatin ba iha diresaun Turismu, maibe la ezekuta no fila fali ba cofre estadu. SEFOPE, 

Komersiu, Industria no Kooperativa seidauk desconsentra, maibe teknikamente linha koordenasaun 

servisu ho Prezidente Autoridade Munisipiu, maibe depende ba âmbitu servisu natureza ida-idak nian, 

tamba la iha regra ida mak fo poder maximu ba iha autoridade munisipiu hodi kontrola tomak diresaun 

sira ne´ebe destakadu iha munisipiu. Ambiente, iha Sexto Governu hamutuk iha MCIA, no iha Sétimo 

Governo Ambiente hamutuk fali iha Diresaun Agua, Saneamento no iha Oitavo Governu Ambiente 

hamrik mesak nudar Sekretariu Estadu ida, maibe autoridade munisipal nafatin rekolha sira nia 

atividade hodi bele hatene los servisu saída mak sira halo iha munisipiu.   

Hafoin tuir mai, Prezidente Autoridade Munisipiu kontinua relata atividade sira ne´ebe mak kada 

diresaun servisu munisipal sira halao iha Munisipiu Bauacau, hanesan tuir mai: 

2.2. Agrikultura 

Produtividade hare 

Iha tinan 2016, area kultiva iha 2,751.30 ha, area kolheta iha 2,742,30 ha, produsaun iha 9,597.88 

toneladas no produtividade iha 21,41 ton/ha. Iha tinan 2017, area kultiva iha 2,610.50 ha, area kolheta iha 

3,588.60 ha, produsaun iha 18,11 toneladas no produtividade iha 5,535.15 ton/.ha. 

Produtividade batar 

Iha tinan 2016, area kultiva iha 6,377.20 ha, area kolheta iha 5,844,16 ha, produsaun iha 13,526,70 

toneladas no produtividade iha 13,34 ton/ha. Iha tinan 2017, area kultiva iha 5,136.00 ha, area kolheta iha 

4,944 ha, produsaun iha 8,663.43 toneladas no produtividade iha 11,57 ton/ha. 

Produtividade Forerai 

Iha tinan 2016, area kultiva iha 22.00 ha, area kolheta iha 20.00 ha, produsaun iha 25.19 toneladas no 

produtividade iha 5.63 ton/ha. 

Produtividade Foremungu 

Iha tinan 2016, area kultiva iha 11.250 ha, area kolheta iha 11.250, produsaun iha 14.63 toneladas no 

produtividade iha 1.30 (ton/ha). 

Programa no atividade ne´ebe hala’o husi servisu Munisipal Agrikultura  iha tinan 2017 no 2018 mak 

hanesan: 

 Agrikultura no Hortikultura. 

 Programa “Fila Rai Gratuita” hanesan programa nasional Ministeriu Agrikultura no Peskas ne’ebe 

implementa iha teritoriu tomak inklui Munisipiu Baucau.  

 Rai maran fila iha 2017  total hamutuk 883.3 ha beneficiario (Agrikultores) hamutuk :1317 pessoas. 

Fila rai maran ba 2018, bazeia ba proposta husi agrikultor sira hamutuk 1.300 há no atende ona 366 

ha  iha ona SMA Baucau no kombustivel komunidade mak tau rasik. 

 Atu fo apoiu ba programa fila rai gratuita ne’e SM-A Baucau iha Trator bo’ot hamutuk 31 unidades  

maibe ate agora   iha deit  6 unidades mak kondisaun diak atu halo servisu  a’at kman 12 unidades  no 

a’at todan  8 unidades. 

Apoiu fini no adubos ba grupu agrikultor sira iha tinan 2017 no 2018 

 Fini hare  16 toneladas  ba povo agikultor sira  

 Fini batar 5 toneladas  ba povo agrikultor sira  

 Adubu Urea no SP36 10 toneladas ( 8 ton ba povo agrikultor Venilale, 1 ton povo agrikultor Laga 

Laga no 1 ton ba povo agrikultor Baucau Villa) 

Halo kooperasaun ho Agencia  tomak hodi implementa atividade mak hanesan:  

 Programa piloto (demoplot) ba hare mean, forerai no lis mean 

 Apoiu treinamento irrigasun turuk ba extensionista  

 Apoiu treinamentu agrikultura sensivel  nutrisaun  ba extensionista  

 Apoiu emerjencia ba irrigasaun 

 Normaliza no ke’e kanal irigasaun Kasameta  natar 750 ha  

 Normaliza no ke’e kanal irigasaun Tequinomata  natar 120 há 

  Normaliza no Ke’e kanal Irigasaun Sobabere  natar 1026 há 

 Ke’e kanal irrigasaun Wailili 130 há 

 Florestas no Plantas Industriais 

 Prepara ai oan (mahoni)  hamutuk 7.000 i ditsribui  ona ba komunidade 

 Halo koperasaun ho Agencia GCCA TL implementa Atividade Agrofloresta iha agrikultor Venillale 

no Quelicai. 

 Halo Koperasaun hamutuk ho GIZ Alemana identifika ona Suku 10  iha Munisipiu Baucau hodi  

implementa Programa Agroflorestal Sustentavel. 

 Fo autorizasaun ba tesi no tula ai   

 Espansaun ai kameli 5 ha iha Suku Gariuai 

 Espansaun kami 2 ha iha Suku Gariuai 

 Manutensaun ai kameli nativa  10 ha  no  1,129 hun 

 Kontrolo Produto Ai floresta  

Halo kooperasaun ho PNTL hodi prende ai ilegal: 

• Aiteka 6 m
3
 

• Ai kameli 7  batang 

• Ai na no ai  maras  hun 69 (kazu agora iha tribunal) 

Produsaun Animal 

• Apoiu fini animal ba grupu agrikultor sira hamutuk 32 grupos  

• Hadia pastajem komunal iha Suku Saelari    

• Fo assistencia tekniku hakiak animal ba grupu agrikultor sira 

• Saude animal  

• Halo tratamentu ba animal ne´ebe moras ho total 3649 cabeças 

Halao  vasinasaun ba animais mak hanesan:  



 

Komisaun Ekonomia no Dezenvolvimentu 

6 
 

• Karau  Vaca ho Karau Timor ho total 8,497 cabeças 

• Fahi ho total 7,094 Cabeças 

• Manu 32, 999  Bicos  

Peskas no Aquikultura 

• Apoiu ro’o no makinas ba  ba grupu peskador sira hamutuk grupu 2  

• Apoiu ikan oan ba grupu aquikultura hamutuk grupu 23 ho ikan oan hamutuk  98,424 cabeças no 

grupu balun komesa halo ona kolheta. 

• Halo koperasaun hamutuk ho Agencia  World Fish estabelese grupu hakiak ikan be midar (Arafat 

Suku Gariuai) ho Kolam 13 ho ikan oan 13,000 cabeças ne´ebe kolheta ona hodi fo apoiu ba merenda 

eskolar. 

• Hakiak ikan be Mer (Air Payu)  iha Motagade Vemasse Tasi husi Grupo TULA ho medida tambak 

10,000 m
2 
 sepesies ikan ne´ebe hakiak mak IKAN BANDENG (MILK FISH). Grupu ne’e apoiu ikan oan 

husi MAP hamutuk 15000 cabecas no kolheta ona iha dia 6 de Outobru 2018 ho total 725 kg nia 

rendimentutotal US $ 3,625.00. 

2.3. Komersiu Industria 

Benefisiariu husi fundu subvensaun públika husi tinan 2012 to´o 2016 hamutuk iha 142 ho montante 

orsamentu U$ 487,220.00 tuir orsamentu kada tinan ba iha benefisiariu mak hanesan tuir mai ne’e: 

• Tinan 2012, benefisiariu iha grupu 17 kompostu husi Postu Administrativu HAT (4) hanesan Bagiua, 

Baucau, Laga no Vemasse ho orsamentu U$ 61,000.00. 

• Tinan 2013, benefisiariu iha grupu 24 kompostu husi Postu Administrativu NEN (6) ho orsamentu U$ 

117,300.00 

• Tinan 2014, benefisiariu iha grupu 52 kompostu husi Postu Administrativu NEN (6) ho orsamentu U$ 

102,800.00 

• Tinan 2015, benefisiariu iha grupu 39 kompostu husi Postu Administrativu HAT (4) hanesan Baucau, 

Qulicai, Vemasse no Venilale ho orsamentu U$ 200,620.00 

• Tinan 2016, benefisiariu iha grupu 11 kompostu husi Postu Administrativu rua (Baucau no Venilale) 

ho orsamentu U$ 5,500.00.~ 

2.4. Kooperativa 

• Númeru kooperativu iha Munisipiu Baucau hamutuk 22 kompostu husi kreditu iha 10, peskas iha 2 

no Multisetorial 10. 

• Total patrimoniu kooperativa iha U$ 5,973,355.05. 

• Kondisaun kooperativu ne´ebe ativu iha 45%, la ativu iha 30% no pasivu iha 25%. 

• Loja do Povu ida ho kapital dezenvolvimentu U$ 22,500.00, retornu U$ 4,990.13 no total patrimoniu 

U$ 27,490.13. 

2.5. Ambiente 

Kompañia implementador projetu ne´ebe fo kauza signifikativu ba Ambiente iha Munisipiu Baucau iha 

hitu (7) dadaun ne’e hala’o konstrusaun ba iha estrada nasional no rural, naran kompañia mak hanesan: 

 Sanghai construction Grup (estrada Manatuto-Baucau) iha ona lisensa Ambiente. 

 Donsung (estrada Baucau-Lautem), Orienta ona para atu ba trata. 

 Jova Construction (estrada Bukoli/ Uaikua), Orienta ona para atu ba trata. 

 Win stone Construction (Estrada Seical/Uaiaka), Konsulta ona ho tekiniku Diresaun Avalisaun 

Impaktu Ambiental kona ba rekezitus sira. 

 Domin Timor Diak (estrada Triloca, Loilubo,Fatumaca-Venilale), Konsulta ona ho tekniku Diresaun 

Avalisaun Impaktu Ambiental kona ba rekezitus sira. 

 ILO / R4D (Manutensaun Estrada iha Venilale), sei prosesa hela. 

 ILO / ERA Agrofloresta (Manutensaun Estrada iha Baguia), sei prosesa hela. 

2.6. SEFOPE  

Janeiru to´o Outubru 2018 total kliente ne´ebe registu iha SEFOPE hamutuk 625 kompostu husi feto iha 

307 no mane iha 318. 

• Juventude ne´ebe buka formasaun profisional hamutuk 480, kompostu husi feto iha 231 no mane iha 

237. 

• Juventude ne´ebe hetan servisu hamutuk ema nain 10, kompostu feto iha ema nain 2 no mane iha 8. 

• Registu vaga ba Australia iha Munisipiu Baucau komesa iha 13-16 novembru 2018 iha ona 1,000 ital  

Sentru formasaun ne´ebe fornese formasaun iha 4 mak hanesan: 

1. Sentru Treinamentu Integrado no Dezenvolvimento (CTID) Baucau ne´ebe fornese formasaun iha 

area Inglês, Administrasaun, kustureira no Hotelaria. 

2. Sentru Treinamentu Vizaun Foin Sa’e-Baucau (CTVF), fornese formasaun mak hanesan edukasaun, 

advokasia, Jéneru no Kultura. 

3. Sentru Dezenvolvimento Comunitaria (CDC) Baucau fornese formasaun iha Hortikultura. 

4. DIT, fornese formasaun iha area konstrusaun hanesan pedreiru (durante tinan 2 ona la la’o tamba iha 

problema kona ba Aset DIT Munisipiu ho DIT Central hadau malu) difikulta sentru refere sidauk bele 

fornese formasaun ba iha Juventude sira. 

Total Projetu Empregu Rural ne´ebe hala’o ona iha Munisipiu Baucau husi tinan 2012 to´o 2017 hamutuk 

19 projetu ho total orsamentu hanesan tuir mai: 

• Iha tinan 2012 iha PER (rehabilitasaun) total projetu iha rua (2) ne´ebe realiza iha suku Tirilolo-

Caisido/Baucau no suku Guruça-Quelicai ho total orsamentu U$ 134,234.49. 

• Iha tinan 2013 iha PER (rehabilitasaun) total projetu iha hat (4) ne´ebe realiza iha suku Gai-

ruai/Baucau (Manutensaun), Suku Soba husi ponte ba iha Igreja (loke Estrada foun), Sagadate no 

Suku Ossoala-Vemasse ho total orsamentu U$ 534,124.46. 

• Iha tinan 2014 iha PER (rehabilitasaun) total projetu iha lima (5) ne´ebe realiza iha suku Alaua Leten, 

Suku Tirilolo (Waiboa-Waisahe) -Baucau, Suku Samalari-Laga, Suku Afaça ho Maluro-Quelicai ho 

total orsamentu U$ 2,003.570.77. 

• Iha tinan 2015 PER total projetu iha hat (4) ne´ebe realiza iha Suku Bucoli-Baucau (rehabilitasaun), 

Suku Uailili-Uatu Ua (rehabilitasaun), Soba husi Igreja-Tasi ibun (konstrusaun baleta no baleta) no 

Suku Caicua-Uaiknasa/Vemasse (loke Estrada foun) ho total orsamentu U$ 945,064.24. 

• Iha tinan 2016 PER total projetu iha rua (2) ne´ebe realiza iha suku Libagua-Nunira (rehabilitasaun 

projetu refere iha 2017 rai monu no dadaun ne’e dezeñu ho BoQ prepara ona hein despachu atu hadi’a 

Estrada refere), Soba husi Amor-Atatada (konstrusaun baleta no bareira) ho total orsamentu U$ 

317,819.52. 

• Iha tinan 2017 PER total projetu iha rua (2) ne´ebe realiza iha Suku Samaguia-Afaça Quelicai 

(rehabilitasaun) no Suku Ossoala husi Uaiknasa-Betumalae/Vemasse (rehabilitasaun) ho total 

orsamentu U$ 466,664.15. 

 

 

 

 

 

 

Enkontru iha salaun Administrasaun Munisipiu Baucau, (14/11/2018) 

III. Rezultadu Vizita Terenu  

3.1. Vizita Laugoa Masin Fatuk, iha Suku Nunira, Postu Administrativu Laga  

Delegasaun hare’e katak normalmente procesu halo masin ne’e lori tempu naruk no precisa mos ho 

material lubuk foin mak produs hodi sai masin, maibe buat ne’ebe la hanesan mak uniku masin Laga 

ne’ebe la liu husi procesu naruk no produs naturalmente sai masin fatuk foin mak halo koilheta hodi 

lori ba fa’an iha merkadu. Iha atividade kolheta ne’e mak sai fali polemika bo’ot ba iha komunidade 

suku walu iha Postu Administrativu Laga nian. 

Tuir informasaun ne’ebe fo sai husi autoridade Postu Administrativu Laga katak durante ne’e halo 

atividade kolheta iha deit grupu ida mak halo kolheta hodi privatiza tiha fali hanesan grupu ida ne’e 

nian mesak, tamba fatin ne’e iha tempu beiala sira nian liga ba iha kultura, ne’e suku walu ne’ebe 

pretense ba iha Postu Administrativu Laga ne’e sai mos nain ba iha fatin ida ne’e no wainhira to’o ona 

tempu kolheta reprezentante lia nain suku walu ne’e hamutuk realiza uluk serimonia kultural hafoin 

mak populasaun suku walu ne’e hamutuk hodi bele kolheta. 

Situasaun ida ne’e, la iha solusaun, tamba parte ne’ebe halo hela explorasaun ba masin refere la 

koopera didiak ho autoridade lokal sira hodi resolve, no ikus mai entrega ba iha parte justisa hodi fo 

solusaun tuir lei ne’ebe vigor iha Timor-Leste. 

Iha sorin seluk, tuir informasaun ne’ebe hato’o husi koordenador kooperativa Munisipiu Bauacau 

katak grupu ne’ebe hanaran a’an hanesan grupu kooperativa hodi halo explorasaun ba iha masin ne’e 

ilegal, tamba la iha certifikadu komersial no mos la tama iha lista kooperativa Munisipiu Baucau.  

Vizita Luagoa Masin Fatuk, iha Suku Nunira, Postu Administrativu Laga, (15/11/2018) 

 

 

 

 

Vizita Luagoa Masin Fatuk, iha Suku Nunira, Postu Administrativu Laga, (15/11/2018) 

3.2. Vizita Grupu Kooperativa Salgeiro, iha SukuTequinaumata, Postu Administrativu Laga 

Grupu ida ne’e hari iha tinan 2010 ho atividade mak sosa hare kulit hodi dulas hafoin fa’an ba iha 

merkadu. Grupu ne’e iha tempu governu anterior, liu husi Ministeriu Ekonomia no Dezenvolvimentu 

hetan apoiu hand tratores hamutuk 10 hodi apoiu ba iha atividade grupu ne’e nian hanesan fila rai ba 

halo natar. Husi hand trator 10 ne’e iha 6 mak a’at maibe grupu ne’e hadia rasik. Grupu ne’e husu liu 

husi Komisaun D atu kanaliza informasaun ba iha ministeriu kompetente hodi hadia fali folin ba iha 

sosa hare kulit ne´ebe governu sosa kada kilo U$0,40 centavos, se bele sosa liu oitoan husi folin 

ne´ebe iha ne´e, tamba antes atu sai hare kulit liu husi prosesu ida ke naruk no gasta enegia. 

Vizita Grupu Kooperativa Salgeiro, iha Suku Tequinaumata, Postu Administrativu Laga, (15/11/2018) 

 

3.3. Vizita Armajem Rice Miling, iha Suku Tequinaumata, Postu Administrativu Laga  

Armajem rice milling ne´e fisikamente konstrui hotu ona no entraga ona ba iha diresaun Agrikultura 

Munisipiu Baucau hodi utiliza, maibe tuir observasaun Komisaun D katak iha ona ajente estensionista 

balun ne’ebe mak destaka ona iha fatin neba hodi tau matan, maibe seidauk koloka ekipamentus ruma 

hanesan tratores, maibe tuir informasaun husi diretor Agrikultura katak iha tempu badak sei koloka 

tratores ba iha fatin neba. 

Iha fatin ne’e mos delegasaun Komisaun D simu informasaun husi estensionista sira katak orsamentu 

operasional ba halo atividade demonstrasaun (DEMPLOT) kada tinan aloka U$200 dolares ba iha 

kada suku. Montante ida ne’e la to’o, tamba durante tinan ida atu halao atividade demonstrasaun ne’e 

laos refere deit ba atividade ida maibe iha atividade barak mak atu halo hodi demonstra ba agrikultor 

sira atu bele halo tuir. 

Vizita Armajem Rice Miling, iha Suku Tequinaumata, Postu Administrativu Laga, (15/11/2018) 

3.4. Vizita Grupu Haburas iha Suku Buruma, Postu Administrativu Bauacau 

Grupu ida halao nia atividade hortikultura hodi kuda tomante ne’ebe uza adubu organico ho objetivu 

hodi netraliza rai ne’ebe mak kontamina ona ho adubu an-organiku. Hafoin halo tiha observasaun, 

delegasaun mos dadalia ho grupu ida ne’e no informasaun ne’ebe grupu ne’e hato’o katak sira iha 

vonte bo’ot atu produs, maibe kapasidade sosa nain husi merkadu mak sei menus, tamba ne’e sira husu 

atu governu prepara fatin proprio ida, wanhira sira produs barak no merkadu sosa la hotu bele rai tiha 

ba iha fatin refere hodi labele estraga.       

Vizita Grupu Haburas iha Suku Buruma, Postu Administrativu Bauacau, (15/11/2018) 

3.5. Vizita fatin TL-Cement iha Aldeia Caisido, Suku Bucoli  

Delegasaun ba vizita fatin TL-Cement ne’ebe hetan akompaña husi autoridade lokal sira hodi observa 

direta ba iha fatin ne’ebe atu halo produsaun sementu iha tempu oin. Iha vizita ne’e delegasaun nota 

katak seidauk iha sinal ruma ne’ebe mak hatur iha fatin neba.  

Tuir informasaun ne’ebe hato’o husi autoridade lokal sira katak sira mos to’o agora seidauk iha 

informasaun ruma husi nasional kona ba bainhira mak atu implementa. Autoridade lokal sira mos 

informa katak asuntu sira ne’ebe ligadu ba iha fatin ida ne’e mak hanesan estatutu rai ne’ebe liga ba 

iha rai kultura, rai privadu ka rai komunidade nian, sira ne’e hotu autoridade lokal sira hamutuk ho lia 

nain sira resolve no halao tuir lisan hotu ona no hein atu implementa projetu ida ne’e. Sira mos 

kestiona ho servisu diresaun ambiente nian ne’ebe mak dehan antes atu implementa projetu ida ne’e 

precisa halo estudu viabilidade hodi labele hamosu impaktu ambiental. Kestaun ida ne’e tuir 

autoridade sira nia hanoin no hare’e katak hanesan atu impede fali ba iha implementasaun projetu ida 

ne’e. Ikus liu sira husu liu husi Komisaun D atu kanaliza informasaun ne’e ba governu atu aselera 

lalais prosesu implementasaun projetu ida ne’e, tamba sei fo servisu barak ba timoroan sira, liu-liu 

juventude sira ne’ebe mak to’o agora la dauk iha servisu.    

Vizita fatin TL-Cement iha Aldeia Caisido, Suku Bucoli, (16/11/2018) 

IV. Konkluzaun no Rekomendasaun  

4.1. Konkluzaun  

a. Diresaun sira ne´ebe destaka iha Munisipiu Baucau, balun legalmente desconcentra ona hodi 

tutela ba iha Prezidente Autoridade Munisipiu no balun seidauk desconcentra, maibe em 

termus servisu iha deit linha koordenasaun ho Prezidente Autoridade Munisipiu, hodi nune´e 

difícil tebes ba autoridade munisipiu atu kontrola ho maximu ba iha planu atividade saída 

mak halo husi diresaun sira ne´e. 

b. Diresaun Turismu la iha reprezentasaun iha Munisipiu Baucau, maibe orsamentu kada tinan 

aprova no aloka nafatin ba munisipiu, maibe la ezekuta.  

c. Laugoa Masin Laga nudar rekursu natural ne’ebe uniku no nia procesu naturalmente sai 

masin hodi bele konsumu. 

d. Atividade kolheta ba Masin Laga ne’ebe hamosu polemika bo’ot iha komunidade suku walu 

iha Postu Administrativu Laga, tamba grupu ida mak privatiza tiha fali nudar nain no ikus 

mai la iha solusaun no entrega ona ba iha parte justisa hodi resolve tuir dalan lei nian ne’ebe 

vigor iha Timor-Leste.   

e. Komunidade agrikultor ne’ebe lokaliza iha Suku Tequenomata no Suku Buruma iha 

inesiativa rasik hodi hari’i grupu no ikus mai hanaran a’an hanesan grupu kooperativa 

agrikultor. Inesiativa ida ne’e diak tamba sei kontribui ba hasae produsaun rai laran no mos 

sei fo servisu ba ema sira ne’ebe mak buka servisu. 

f. Armajem Rice Miling Laga konstrusaun fizikamente finaliza ona na entrega ona ba iha 

diresaun Agrikultura Munisipiu Baucau hodi utiliza, maibe atividade seidauk lao, tamba 

seidauk koloka ekipamentus sira hanesan tratores ba iha fatin refere. 

g. Fatin ne´ebe atu utiliza husi empresa TL-Cement hodi halo produsaun ba cementu, iha 

Aldeia Caisido, Munisipiu Baucau halo ona estudu husi peritu sira no mos hetan ona 

aseitasaun husi komunidade no autoridade lokal sira, maibe to´o agora seidauk implementa.    

 

4.2. Rekomendasaun  



 

Komisaun Ekonomia no Dezenvolvimentu 

15 
 

a. Husu ba ministeriu sira ne´ebe nia reprezentasaun iha munisipiu atu bele desconcentra ona 

ba iha autoridade munisipiu mak iha poder tomak atu hatene no kontrola ba atividade saída 

mak implementa iha munisipiu. 

b. Husu ba ministeriu kompetente hodi koloka reprezentasaun Diresaun Turismu nian ba iha 

Munisipiu Baucau hodi bele prepra planu atividade ba ezekusaun orsamentu ne´ebe kada 

tinan aprova no aloka ba iha munispiu.    

c. Laugoa Masin Laga ninia problema ne’ebe to’o ona ba iha parte justisa hodi disidi tuir dalan 

legal ne’ebe iha, maski nune’e, husu ba autoridade lokal tenta nafatin hodi resolve tuir dalan 

kultural nian hodi nune’e komunidade suku walu ne’ebe pertence ba iha Postu 

Administrativu Laga bele iha diretu hotu ba iha procesu explorasaun. 

d. Husu ba autoridade lokal atu kontrola no protéjé nafatin ba Laugoa Masin Laga, tamba 

rekursu natural ne’ebe natureza oferece mai ne’e, iha valor ekonomiku ne’ebe signifikante 

no bainhira explora ho kuidadu sei lori benefício ne’ebe bo’ot ba nasaun Timor-Leste.     

e. Husu ba ministeriu kompetente atu kontinua akompaña no fo apoiu material no não material 

ba komunidade sira ne’ebe iha inesiativa rasik hari’i grupu hanesan grupu agrikultura 

Salgeiro iha Suku Tequenomata ne’ebe orienta ba produsaun hare no mos grupu hortikultura 

Haburas iha Suku Buruma ne’ebe orienta ba iha hasae produsaun tomante.            

f. Husu ba ministeriu kompetente atu aselera lalais procesu mobilizasaun ekipamentus hanesan 

tratores ba iha fatin rice miling Laga hodi nune’e bele halao ona servisu. 

g. Husu ba ministeriu kompetente atu aselera lalais prosesu implementasaun ba pojetu TL-

Cement ba iha Aldeia Caisido, Munisipiu Baucau, tamba autoridade lokal sira no 

komunidade sira hein hela bainhira mak atu implementa.    

 

 

V. Aprovasaun  

Relatóriu ne’e, hetan ona aprovasaun liu husi reuniaun ordinariu Komisaun nian ne´ebé realiza 

iha loron quinta-feira, 17 janeiru 2019, 10h30 Oras Timor Lorosa´e, iha sala Komisaun D 

Parlamentu Nasional. Prosesu aprovasaun hetan partisipasaun husi membrus Komisaun nain 5 

ho rezultadu aprovasaun a Favor 5 Kontra 0, no Abstensaun 0. Ho nune´e relatoriu 

fiskalizasaun.  

ba Munisipiu Baucau aprovadu.  

 

VI. Lian Ikus 

Ida ne’e mak relatóriu vizita Fiskalizasaun Komisaun Ekonomia no Dezenvolvimentu iha 

Munisípiu Baucau no husu autoridade kompetente atu konsidera relatóriu  ne’e.  

Obrigadu. 

Prezidente Komisaun      Relatora 

 

Deputada Virgínia Ana Belo    Deputada Olinda Guterres 


